Tölvuleikir Eru ekki bara barnaefni
PEGI merkingarnar - góður leiðarvísir fyrir foreldra
Tölvuleikir eru hluti af tölvu- og tækniheimi nútímans.  Mjög oft eru fyrstu kynni barna af tölvum í gegn um tölvuleiki og þeir eru vinsæl afþreying barna, unglinga og margra fullorðinna. 
Innihald tölvuleikja er mjög mismunandi og stór hluti þeirra er alls ekki ætlaður börnum.  Það er því mikilvægt að forráðamenn barns kynni sér þá leiki sem barnið leikur og sjái til þess að leikirnir hæfi þroska barnsins. Leikur á að vera skemmtilegur en á ekki að vekja ótta né fylla óþroskaðan barnshuga af ofbeldi eða öðru efni sem getur vakið vanlíðan eða komið inn ranghugmyndum. 

Heimili og skóli – landssamtök foreldra standa að verkefninu SAFT - Samfélag, fjölskylda og tækni.
SAFT er vakningarverkefni um jákvæða og örugga tölvu- og netnotkun barna og unglinga.

Um þessar mundir stendur SAFT fyrir upplýsingaátaki um mismunandi eðli tölvuleikja og þær aldursflokka- og innihaldsmerkingar sem eru settar á alla tölvuleiki sem seldir eru hér á landi.  Átakið er unnið í samvinnu við SMÁÍS – Samtök myndrétthafa á Ísland.  
Í september sl. var gerð á vegum SAFT verkefnisins könnun á notkun tölvuleikja meðal 9 – 16 ára barna á Íslandi.  Tekið var slembiúrtak af landinu öllu og spurningalisti lagður fyrir u.þ.b. 1000 grunnskólanemendur sem lentu í úrtakinu. Rannsóknir og greining framkvæmdi könnunina fyrir SAFT.

Meðal þess sem kemur fram í könnuninni er að margir foreldrar þekkja lítið eða ekkert til tölvuleikjanna sem börn þeirra leika, fjöldi barna eyðir meira en sem samsvarar einum heilum vinnudegi í viku í tölvuleiki og stór hluti barna hefur keypt leiki sem ekki eru ætlaðir fyrir þeirra aldurshóp. 

Fyrir hvern er tölvuleikurinn? – Nýr upplýsingabæklingur fyrir foreldra
Nú er verið að dreifa bæklingi frá SAFT um tölvuleiki og merkingar á þeim til foreldra og forráðamanna allra grunnskólabarna á Íslandi.  Dreifingin fer fram í samvinnu við grunnskólana og er bæklingurinn sendur heim með börnunum í „töskupósti“.  Foreldrar ættu því að fylgjast með því sem kemur upp úr skólatöskunum þessa dagana.
Í bæklingnum er m.a. góður leiðarvísir um aldursflokka-og innihaldsmerkingar PEGI, sem ætlað er að aðstoða foreldra og aðra sem kaupa tölvuleiki við val á leikjum sem hæfa aldri og þroska barna.

PEGI kerfið segir ekki til um erfiðleikastig leikja og því eru margir leikir sem vinsælir eru meðal fullorðinna merktir t.d. fyrir aldurinn 3+.
Foreldrar – Þekkjum veröld barnanna okkar.  Könnum tölvuleikina og merkingar á þeim áður en við kaupum þá.  
Nánari upplýsingar:  www.saft.is, www.pegi.info 

